
საქმე№3/1995-18

გ ა დ ა წ ყ ვ ე ტ ი ლ ე ბ ა
საქართველოს სახელით

20 სექტემბერი, 2--- წელი ქ.

თბილისი

შესავალი ნაწილი

თბილისის საქალაქო სასამართლოს ადმინისტრაციულ საქმეთა კოლეგია

მოსამართლე დ----- წ--------–-

სხდომის მდივანი ე---------- კ--–-----–---

მოსარჩელე - მა------ იო-----–---–-

წარმომადგენელი - ვლ-------- გა-------–-–---–- 

მოპასუხე - სსიპ სოციალური მომსახურების სააგენტო

დავის საგანი - ინდივიდუალური ადმინისტრაციულ-სამართლებრივი აქტების

ბათილად ცნობა, ახალი ადმინისტრაციულ-სამართლებრივი აქტის გამოცემის

დავალება

აღწერილობითი ნაწილი

1. სასარჩელო მოთხოვნა

1.1. ბათილად იქნეს ცნობილი სსიპ სოციალური მომსახურების სააგენტოს 2---

წლის 1------------- ,,ოჯახის დეკლარაცია”;

1.2. ბათილად იქნეს ცნობილი „მა------ იო-----–---–-ს ადმინისტრაციული საჩივრის

დაკმაყოფილებაზე უარის თქმის თაობაზე“ სსიპ სოციალური მომსახურების

სააგენტოს 2--- წლის 1---------- №0------- გადაწყვეტილება;

1.3. დაევალოს სსიპ სოციალური მომსახურების სააგენტოს ახალი

ადმინისტრაციულ-სამართლებრივი აქტის გამოცემა მოსარჩელე მა------ იო-----–---–-

ს ოჯახის სოციალურად დაუცველთა ერთიან ბაზაში აღდგენის შესახებ;

2. მოპასუხის პოზიცია

2.1. მოპასუხე - სსიპ სოციალური მომსახურების სააგენტოს წარმომადგენელი არ

გამოცხადდა სასამართლო სხდომაზე. სხდომის დრო და ადგილი მოპასუხისათვის

ცნობილი იყო კანონით დადგენილი წესით. წარმოდგენილი შესაგებლით,

მოპასუხემ სარჩელი არ ცნო და განმარტა, რომ გასაჩივრებული ინდივიდუალური

ადმინისტრაციულ-სამართლებრივი აქტები გამოცემულია კანონმდებლობის

მოთხოვნათა სრული დაცვით, არ არსებობს მათი ბათილად ცნობისა და ახალი

აქტის გამოცემის დავალების საფუძველი.

3.ფაქტობრივი გარემოებები

3.1. დადგენილი ფაქტობრივი გარემოებები

3.1.1. დადგენილია, რომ მოსარჩელე მა------ იო-----–---–- დარეგისტრირებული იყო

სოციალურად დაუცველი ოჯახების მონაცემთა ერთიან ბაზაში 2--- წლიდან და

იღებდა საარსებო შემწეობას კანონით დადგენილი წესით და ოდენობით.

2--- წლის 1-------------, მოსარჩელე მა------ იო-----–---–-ს ოჯახის სოციალურ-

ეკონომიკური მდგომარეობა გადამოწმდა და შეივსო ,,ოჯახის დეკლარაცია“,

რომლის საფუძველზეც, 2--- წლის 2---------- მისი ოჯახის სარეიტინგო ქულა

განისაზღვრა 9---- ერთეულით და შეუწყდა საარსებო შემწეობის მიღება.

2--- წლის 1------------- ,,ოჯახის დეკლარაციაში“ შეტანილი მონაცემების მიხედვით,

მოსარჩელე მა------ იო-----–---–-ს მიერ, წინა მეორე თვიდან გასული 1- თვის

განმავლობაში, დასუფთავებისათვის გადახდილი იქნა 1- ლარი, ხოლო წინა

მეორე თვეში, მის მიერ მიღებულმა საარსებო შემწეობამ შეადგინა 6- ლარი.

ამასთან, სოციალურ სტატუსში და კატეგორიაში მითითებული იქნა მარტოხელა

არამომუშავე პენსიონერი, რომელიც შემდგომ გადახაზულია კალმით.

მოსარჩელე მა------ იო-----–---–-ს მიერ, 2--- წლის ნოემბრიდან, 2--- წლის 2---------------

ჩათვლით, დასუფთავებისათვის გადახდილი თანხის ოდენობამ შეადგინა 4.5-

ლარი. ამასთან, საქმეში წარმოდგენილი სოციალურად დაუცველი ოჯახების

მონაცემთა ერთიანი ბაზიდან ამონაწერის მიხედვით, მოსარჩელე მა------ იო-----–---

–- ოჯახში ცხოვრობს მარტო და მას 2--- წლის ო----------–- და ნ--------–- საარსებო

შემწეობა მიღებული არ აქვს.

2--- წლის 7-----------–-, მოსარჩელე მა------ იო-----–---–მა ადმინისტრაციული

საჩივრით მიმართა სსიპ სოციალური მომსახურების სააგენტოს, მის ოჯახში

შევსებული 2--- წლის 1------------- ,,ოჯახის დეკლარაციის“ ბათილად ცნობისა და

ახალი ადმინისტრაციულ-სამართლებრივი აქტის გამოცემის მოთხოვნით.

სსიპ სოციალური მომსახურების სააგენტოს 2--- წლის 1---------- N0-------

გადაწყვეტილებით, მოსარჩელე მა------ იო-----–---–-ს ადმინისტრაციული საჩივარი

არ დაკმაყოფილდა.

მტკიცებულება, რომელსაც ეყრდნობა სასამართლო:

- 2--- წლის 1------------- ,,ოჯახის დეკლარაცია“ (ს.ფ. 33-39);

- ამონაწერი სოციალურად დაუცველი ოჯახების მონაცემთა ერთიანი ბაზიდან

(ს.ფ. 107-108);

- მა------ იო-----–---–-ს მიერ დასუფთავებისათვის გადახდილი თანხების ბრუნვის

შესახებ ამონაწერი (ს.ფ. 142-146);

- „მა------ იო-----–---–-ს ადმინისტრაციული საჩივრის დაკმაყოფილებაზე უარის

თქმის თაობაზე“ სსიპ სოციალური მომსახურების სააგენტოს 2--- წლის 1----------

№0------- გადაწყვეტილება (ს.ფ. 45-48);

- მხარეთა ახსნა-განმარტება;

- საქმეში არსებული სხვა მტკიცებულებები.

სამოტივაციო ნაწილი

4. შემაჯამებელი სასამართლო დასკვნა

საქმეში არსებული მასალების გაცნობის, მხარეთა ახსნა-განმარტებების

მოსმენის, სარჩელის ფაქტობრივი და სამართლებრივი საფუძვლიანობის

შემოწმებისა და საქმეში არსებულ მტკიცებულებათა სამართლებრივი შეფასების

შედეგად, სასამართლო მივიდა იმ დასკვნამდე, რომ მა------ იო-----–---–-ს სარჩელი

ნაწილობრივ უნდა დაკმაყოფილდეს.

5. კანონები, რომლებითაც სასამართლომ იხელმძღვანელა

საქართველოს კონსტიტუცია, ადამიანის უფლებათა საყოველთაო დეკლარაცია,

„ეკონომიკური, სოციალური და კულტურული უფლებების შესახებ“ პაქტი,

ევროპის სოციალური ქარტია, „სოციალური დახმარების შესახებ“ საქართველოს

კანონი, საქართველოს ზოგადი ადმინისტრაციული კოდექსი, საქართველოს

სამოქალაქო კოდექსი.

6. სამართლებრივი შეფასება

6.1. საქართველოს კონსტიტუციის 42-ე მუხლის პირველი პუნქტი ყველას აძლევს

გარანტირებულ უფლებას თავისი უფლებებისა და თავისუფლებების დასაცავად

სასამართლოს მიმართოს.

ადამიანის უფლებათა და ძირითად თავისუფლებათა დაცვის კონვენციის მე-6

მუხლის პირველი პუნქტის შესაბამისად, სამოქალაქო უფლებათა და

მოვალეობათა განსაზღვრისას ან წარდგენილი ნებისმიერი

სისხლისსამართლებრივი ბრალდების საფუძვლიანობის გამორკვევისას ყველას

აქვს გონივრულ ვადაში მისი საქმის სამართლიანი და საქვეყნო განხილვის

უფლება კანონის საფუძველზე შექმნილი დამოუკიდებელი და მიუკერძოებელი

სასამართლოს მიერ.

საქართველოს ადმინისტრაციული საპროცესო კოდექსის 22-ე მუხლის პირველი

ნაწილის თანახმად, სარჩელი შეიძლება აღიძრას ადმინისტრაციულ-

სამართლებრივი აქტის ბათილად ცნობის მოთხოვნით.

საქართველოს ზოგადი ადმინისტრაციული კოდექსის მე-2 მუხლის პირველი

ნაწილის ,,დ” ქვეპუნქტის თანახმად, ინდივიდუალურ ადმინისტრაციულ -

სამართლებრივ აქტად ჩაითვლება ადმინისტრაციული ორგანოს მიერ

ადმინისტრაციული კანონმდებლობის საფუძველზე გამოცემული

სამართლებრივი აქტი, რომელიც აწესებს, ცვლის, წყვეტს ან ადასტურებს პირის

ან პირთა შეზღუდული წრის უფლებებსა და მოვალეობებს. ინდივიდუალურ

ადმინისტრაციულ-სამართლებრივ აქტად ჩაითვლება აგრეთვე

ადმინისტრაციული ორგანოს მიერ მიღებული გადაწყვეტილება მის

უფლებამოსილებას მიკუთვნებული საკითხის დაკმაყოფილებაზე

განმცხადებლისათვის უარის თქმის შესახებ, ასევე ადმინისტრაციული ორგანოს

მიერ გამოცემული ან დადასტურებული დოკუმენტი, რომელსაც შეიძლება

მოჰყვეს სამართლებრივი შედეგი.

სასამართლო, ზემოაღნიშნული ნორმის შინაარსიდან გამომდინარე, მიიჩნევს,

რომ გასაჩივრებული სსიპ სოციალური მომსახურების სააგენტოს 2--- წლის 1--------

----- ,,ოჯახის დეკლარაცია” და „მა------ იო-----–---–-ს ადმინისტრაციული საჩივრის

დაკმაყოფილებაზე უარის თქმის თაობაზე“ სსიპ სოციალური მომსახურების

სააგენტოს 2--- წლის 1---------- №0------- გადაწყვეტილება, შეიცავს საქართველოს

ზოგადი ადმინისტრაციული კოდექსის მე-2 მუხლის პირველი ნაწილის ,,დ’’

ქვეპუნქტით გათვალისწინებული ინდივიდუალური ადმინისტრაციულ-

სამართლებრივი აქტის ლეგალური დეფინიციის ყველა ელემენტს, რაც მათი

ადმინისტრაციულ-სამართლებრივ აქტებად მიჩნევის საფუძველია. ამდენად,

საქართველოს ადმინისტრაციული საპროცესო კოდექსის მე-2 მუხლის პირველი

ნაწილის ,,ა” ქვეპუნქტის შესაბამისად, დავის განხილვისას უნდა შემოწმდეს

მათი შესაბამისობა საქართველოს ზოგადი ადმინისტრაციული კოდექსით

დადგენილი აქტის გამოცემის მომწესრიგებელ შესაბამის ნორმებთან, ასევე სხვა

საკანონმდებლო თუ კანონქვემდებარე ნორმატიული აქტების დებულებებთან.

საქართველოს ადმინისტრაციული საპროცესო კოდექსის 23-ე მუხლის პირველი

ნაწილის მიხედვით, სარჩელი შეიძლება აღიძრას ადმინისტრაციულ-

სამართლებრივი აქტის გამოცემის მოთხოვნით. შესაბამისად, სასამართლოს

მსჯელობის საგანს, ასევე წარმოადგენს მოსარჩელის მოთხოვნა სსიპ სოციალური

მომსახურების სააგენტოსათვის ახალი ადმინისტრაციულ-სამართლებრივი აქტის

გამოცემის დავალების თაობაზე, რომლითაც მისი ოჯახი აღდგება სოციალურად

დაუცველთა ერთიან ბაზაში და დაენიშნება საარსებო შემწეობა.

6.2. სასამართლო პირველ ყოვლისა მიუთითებს საქართველოს კონსტიტუციის

პრეამბულაზე, რომლის თანახმად, საქართველოს მოქალაქეთა ურყევი ნებაა, რომ

დაამკვიდრონ, მათ შორის სოციალური და სამართლებრივი სახელმწიფო.

ამასთან, საქართველოს კონსტიტუციის 44-ე მუხლის პირველი პუნქტი ყველას

ავალდებულებს საქართველოს კონსტიტუციისა და საქართველოს

კანონმდებლობის მოთხოვნათა შესრულებას.

საქართველოს კონსტიტუციის მე-7 მუხლის თანახმად, სახელმწიფო ცნობს და

იცავს ადამიანის საყოველთაოდ აღიარებულ უფლებებსა და თავისუფლებებს,

როგორც წარუვალ და უზენაეს ღირებულებებს. ხელისუფლების

განხორციელებისას ხალხი და სახელმწიფო შეზღუდულნი არიან ამ

უფლებებითა და თავისუფლებებით, როგორც უშუალოდ მოქმედი სამართლით.

სასამართლო განმარტავს, რომ კონსტიტუციის პრინციპებიდან გამომდინარეობს

სახელმწიფოს მხრიდან ისეთი სოციალური დაცვის გარანტიების

უზრუნველყოფა, როგორიცაა სოციალური დახმარების მიღება კანონით

გათვალისწინებული პირობების არსებობისას.

ადამიანის უფლებათა საყოველთაო დეკლარაციის 22-ე მუხლის შესაბამისად,

ყოველ ადამიანს, როგორც საზოგადოების წევრს, აქვს სოციალური

უზრუნველყოფის უფლება და უფლება განახორციელოს ეკონომიკურ,

სოციალურ და კულტურულ დარგებში, ნაციონალური მეცადინეობისა და

საერთაშორისო თანამშრომლობის მეშვეობით და ყოველი სახელმწიფოს

სტრუქტურისა და რესურსების შესაბამისად, ის უფლებები, რომლებიც

აუცილებელია მისი ღირსების შენარჩუნებისა და მისი პიროვნების თავისუფალი

განვითარებისათვის.

სასამართლო მიუთითებს ევროპის სოციალური ქარტიის მე-1- მუხლზე, რომლის

შესაბამისად, სოციალური უზრუნველყოფის უფლების ეფექტურად

განხორციელების მიზნით, მხარეები ვალდებულებას იღებენ შექმნან და

შეინარჩუნონ სოციალური უზრუნველყოფის სისტემა. შეინარჩუნონ სოციალური

უზრუნველყოფის სისტემა დამაკმაყოფილებელ დონეზე, რომელიც უნდა

შეესაბამებოდეს ევროპის სოციალური უზრუნველყოფის კოდექსის

რატიფიკაციისათვის აუცილებელ დონეს. მიიღონ ზომები სოციალური

უზრუნველყოფის სისტემის გაუმჯობესების მიზნით.

„ეკონომიკური, სოციალური და კულტურული უფლებების შესახებ“ პაქტის მე-9

მუხლის შესაბამისად, ამ პაქტის მონაწილე სახელმწიფოები აღიარებენ

თითოეული ადამიანის უფლებას სოციალურ უზრუნველყოფაზე,

სოციალური დაზღვევის ჩათვლით.

ამრიგად, სასამართლოს მსჯელობის საგანს წარმოადგენს მოსარჩელე მა------ იო----

-–---–-ს მოთხოვნა ეფუძნება, თუ არა საქართველოს კანონმდებლობით

დადგენილ პირობებს და მოპასუხე სსიპ სოციალური მომსახურების სააგენტოს

უარი შეწყვეტილი საარსებო შემწეობის აღდგენის თაობაზე

გამომდინარეობს,თუ არა საქართველოს კანონმდებლობიდან.

6.3. სასამართლო აღნიშნავს, რომ „სოციალური დახმარების შესახებ“

საქართველოს კანონის პირველი მუხლის შესაბამისად, ამ კანონის მიზანია

სოციალური დახმარების მწყობრი სისტემის ჩამოყალიბებით მოსახლეობის

სამართლიანი, მიზნობრივი და ეფექტიანი დახმარებით უზრუნველყოფა. ეს

კანონი აწესრიგებს საქართველოს ტერიტორიაზე სოციალური

დახმარების მიღებასთან დაკავშირებულ ურთიერთობებს, განსაზღვრავს

სოციალური დახმარების სფეროში უფლებამოსილ ადმინისტრაციულ

ორგანოებს, ადგენს სოციალური დახმარების სახეებსა და მისი დანიშვნის

ძირითად პრინციპებს.

აღნიშნული კანონის მე-6 და მე-7 მუხლების თანახმად, სოციალური დახმარების

ერთ-ერთ სახეს წარმოადგენს საარსებო შემწეობა. ოჯახს უფლება აქვს

მოითხოვოს საარსებო შემწეობა. საარსებო შემწეობა არის ფულადი

სოციალური დახმარება, რომელიც განკუთვნილია შეფასების სისტემით

იდენტიფიცირებული ღატაკი ოჯახების სოციალურ-ეკონომიკური

მდგომარეობის გაუმჯობესებისათვის. საარსებო შემწეობის ოდენობას

განსაზღვრავს საქართველოს მთავრობა. საარსებო შემწეობის დანიშვნის,

შეჩერების, განახლებისა და შეწყვეტის წესი და პირობები, აგრეთვე მის

გაცემასთან დაკავშირებული სხვა ურთიერთობები რეგულირდება

მინისტრის ბრძანებით.

„ქვეყანაში სიღატაკის დონის შემცირებისა და მოსახლეობის სოციალური დაცვის

სრულყოფის ღონისძიებათა შესახებ“ საქართველოს მთავრობის 2--- წლის 2--------–

-- №1-6 დადგენილებით დამტკიცებული წესის მე-8 მუხლის მიხედვით,

მოსახლეობის სოციალური, ეკონომიკური და სამართლებრივი დაცვის

გაუმჯობესებისა და ერთიანი საინფორმაციო სისტემის დანერგვის მიზნით, სსიპ

სოციალური მომსახურების სააგენტო ქმნის სოციალურად დაუცველი

ოჯახების მონაცემთა ერთიან ბაზას. მონაცემთა ბაზა მოიცავს ცნობებს

ოჯახის და მისი თითოეული წევრის შესახებ, საცხოვრებელი ადგილის,

განათლების და ზოგადი სოციალურ-ეკონომიკური მდგომარეობის თაობაზე,

ასევე, ინფორმაციას, მონაცემთა ბაზაში რეგისტრირებულ პირთა საარსებო

შემწეობის გაცემის, შეჩერების, განახლების და შეწყვეტის შესახებ და სხვა

ინფორმაციას, რაც უკავშირდება სააგენტოს მიერ პროგრამის ადმინისტრირებას.

მითითებული წესის მე-1- მუხლის თანახმად, ოჯახის იდენტიფიკაციის

შედეგად მოპოვებული ინფორმაციისა და დადგენილი მეთოდოლოგიის

გამოყენებით განისაზღვრება სარეიტინგო ქულა, რომელიც მყარი

ერთეულია და მისი შეცვლა, როგორც წესი, შესაძლებელია მისი

მინიჭებიდან სულ ცოტა ერთი წლის გასვლის შემდეგ. ამ ვადის გასვლამდე

ოჯახის გადამოწმება შესაძლებელია იმ შემთხვევაში, თუ მოხდა ცვლილება

წევრთა რაოდენობაში (დემოგრაფიული ცვლილება), შეიცვალა საცხოვრებელი

ადგილი, ოჯახის წევრს დაუდგინდა შეზღუდული შესაძლებლობის მქონე პირის

სტატუსი, დასაქმდა, მიიღო ლეგალური შემოსავალი ან დაკარგა სამუშაო

ადგილი.

„სოციალური დახმარების შესახებ“ საქართველოს მთავრობის 2006 წლის 28

ივლისის №145 დადგენილებით დამტკიცებული წესის მე-5 მუხლის პირველი

პუნქტის მიხედვით, საარსებო შემწეობის მიღების უფლება აქვს ოჯახს,

რომელიც დადგენილი წესით რეგისტრირებულია სოციალურად

დაუცველი ოჯახების მონაცემთა ერთიან ბაზაში (შემდგომში –

მონაცემთა ბაზა) და მისი სარეიტინგო ქულა ნაკლებია ამ წესით

დადგენილი საარსებო შემწეობის მისაღებ ზღვრულ ქულაზე (შემდგომში

– ღატაკი ოჯახი).

მითითებული წესის მე-6 მუხლის მე-2 და მე-3 პუნქტების, ასევე მე-7 მუხლის

შესაბამისად, „სოციალურად დაუცველი ოჯახების (შინამეურნეობების)

სოციალურ-ეკონომიკური მდგომარეობის შეფასების მეთოდოლოგიის

დამტკიცების შესახებ“ საქართველოს მთავრობის 2--- წლის 30 მარტის №93

დადგენილებით დამტკიცებული მეთოდოლოგიის ფარგლებში შეფასებულ

(შესწავლილ) ოჯახებზე, რომელთა სარეიტინგო ქულა ნაკლებია ამ წესის მე-7

მუხლით დადგენილ ზღვრულ ოდენობაზე: ა) საარსებო შემწეობის ოდენობა

ერთსულიანი ოჯახისათვის არის 6- (სამოცი) ლარი; ბ) ორ და მეტსულიანი

ოჯახების შემთხვევაში, ამ პუნქტის „ა“ ქვეპუნქტით გათვალისწინებული

ერთსულიანი ოჯახისათვის დადგენილი საარსებო შემწეობის ოდენობას მეორე

და ოჯახის ყოველ მომდევნო თითოეულ წევრზე ემატება 48ლარი. „სოციალურად

დაუცველი ოჯახების (შინამეურნეობების) სოციალურ-ეკონომიკური

მდგომარეობის შეფასების მეთოდოლოგიის დამტკიცების შესახებ“ საქართველოს

მთავრობის 2014 წლის 31 დეკემბრის №758 დადგენილებით დამტკიცებული

მეთოდოლოგიის ფარგლებში შეფასებულ (შესწავლილ) ოჯახებზე, საარსებო

შემწეობის ოდენობა განისაზღვრებაა) ოჯახი, რომლის სარეიტინგო ქულაც 30001–

ზე ნაკლებია – განისაზღვრება 6- ლარით ოჯახის ყველა წევრზე; ბ) ოჯახი,

რომლის სარეიტინგო ქულაა 30001 და მეტი, მაგრამ ნაკლებია 57001 ქულაზე –

განისაზღვრება 5- ლარით ოჯახის ყველა წევრზე; გ) ოჯახი, რომლის სარეიტინგო

ქულაა 57001 და მეტი, მაგრამ ნაკლებია 6-001 ქულაზე – განისაზღვრება 40

ლარით ოჯახის ყველა წევრზე; დ) ოჯახი, რომლის სარეიტინგო ქულაა 6-001 და

მეტი, მაგრამ ნაკლებია 65-01 ქულაზე – განისაზღვრება 30 ლარით ოჯახის ყველა

წევრზე; ე) ოჯახი, რომლის სარეიტინგო ქულაც 100001–ზე ნაკლებია – საარსებო

შემწეობა განისაზღვრება 10 ლარით ოჯახის თითოეულ 16 წლამდე ასაკის

წევრზე. საარსებო შემწეობის მისაღები ზღვრული ქულა, ამ წესის მე-6 მუხლის

მე-2 პუნქტით გათვალისწინებულ შემთხვევაში, არის 57001 (ორმოცდაჩვიდმეტი

ათას ერთი). საარსებო შემწეობის მისაღები ზღვრული ქულა, ამ წესის მე-6

მუხლის მე-3 პუნქტით გათვალისწინებულ შემთხვევაში, არის 100001 (ასი ათას

ერთი).

იმავე წესის მე-9 მუხლის მე-2 პუნქტის „ბ“ ქვეპუნქტის თანახმად, სსიპ

სოციალური მომსახურების სააგენტო უფლებამოსილია

არსებული/გამოვლენილი ფაქტების გათვალისწინებით, მიიღოს

გადაწყვეტილება შემწეობის დანიშვნის, დანიშვნაზე უარის თქმის,

შეჩერების, შეწყვეტის, ზედმეტად გაცემული შემწეობის უკან დაბრუნების

ან/და შემწეობის ოდენობის გადაანგარიშების შესახებ.

სასამართლო აღნიშნავს, რომ "მიზნობრივი სოციალური დახმარების დანიშვნისა

და გაცემის წესის დამტკიცების შესახებ" საქართველოს შრომის, ჯანმრთელობისა

და სოციალური დაცვის მინისტრის 2006 წლის 22 აგვისტოს №225/ნ ბრძანებით

დამტკიცებული წესის მე-16 მუხლის მიხედვით, საარსებო შემწეობის შეწყვეტის

საფუძველია: ა) ოჯახის განცხადება; ბ) ოჯახის მონაცემთა ერთიან ბაზაში

რეგისტრაციის გაუქმება; გ) თუ, ოჯახისათვის მინიჭებული სარეიტინგო

ქულა აღემატება საქართველოს მთავრობის მიერ დადგენილ „საარსებო

შემწეობის ზღვრულ ქულას“. დ) „სოციალური დახმარების შესახებ“

საქართველოს მთავრობის 2006 წლის 28 ივლისის №145 დადგენილებით

დამტკიცებული წესის მე-6 მუხლის მე-3 პუნქტის „ე“ ქვეპუნქტით

გათვალისწინებულ შემთხვევაში, ოჯახის წევრის 16 წლის ასაკის შესრულება.

სასამართლო აღნიშნავს, რომ სოციალურად დაუცველი ოჯახების

(შინამეურნეობების) სოციალურ-ეკონომიკური მდგომარეობის შეფასების

მეთოდოლოგიის მიხედვით, სოციალურად დაუცველი ოჯახების მონაცემთა

ერთიან ბაზაში რეგისტრაციის მსურველი ან/და რეგისტრირებული

ოჯახების (შემდგომში - „ოჯახი" ან „შინამეურნეობა") კეთილდღეობის

დონის შესაფასებლად გამოიყენება შინამეურნეობის კეთილდღეობის

ინდექსი, რომლის გამოთვლა ხდება მონაცემთა საფუძველზე, რომელსაც

ოჯახის უფლებამოსილი წარმომადგენელი აფიქსირებს სპეციალურ

კითხვარში (შემდგომში - ოჯახის დეკლარაცია) სსიპ სოციალური

მომსახურების სააგენტოს უფლებამოსილი პირის დახმარებით; ოჯახის

დეკლარაციაში ფიქსირდება ოჯახის მახასიათებლების ყველა ის მნიშვნელობა,

რომლებიც გამოიყენება კეთილდღეობის ინდექსის გამოსათვლელ ფორმულაში.

მოცემულ შემთხვევაში დადგენილია, რომ დადგენილია, რომ მოსარჩელე მა------

იო-----–---–- დარეგისტრირებული იყო სოციალურად დაუცველი ოჯახების

მონაცემთა ერთიან ბაზაში 2--- წლიდან და იღებდა საარსებო შემწეობას კანონით

დადგენილი წესით და ოდენობით. 2--- წლის 1-------------, მოსარჩელე მა------ იო-----–

---–-ს ოჯახის სოციალურ-ეკონომიკური მდგომარეობა გადამოწმდა და შეივსო

,,ოჯახის დეკლარაცია“, რომლის საფუძველზეც, 2--- წლის 2---------- მისი ოჯახის

სარეიტინგო ქულა განისაზღვრა 9---- ერთეულით და შეუწყდა საარსებო

შემწეობის მიღება.

სასამართლო აღნიშნავს, რომ ოჯახის სოციალურ-ეკონომიკური მდგომარეობის

ამსახველი სარეიტინგო ქულის გამოთვლა პროგრამულად, შესაბამისი

ფორმულების მიხედვით ხორციელდება ოჯახის დეკლარაციაში შეტანილი

მონაცემების საფუძველზე.

მოცემულ შემთხვევაში, საქმეში წარმოდგენილი მტკიცებულებებით

დადგენილია, რომ 2--- წლის 1------------- ,,ოჯახის დეკლარაციაში“ შეტანილი

მონაცემების მიხედვით, მოსარჩელე მა------ იო-----–---–-ს მიერ, წინა მეორე თვიდან

გასული 1- თვის განმავლობაში, დასუფთავებისათვის გადახდილი იქნა 1- ლარი,

ხოლო წინა მეორე თვეში, მის მიერ მიღებულმა საარსებო შემწეობამ შეადგინა 6-

ლარი. ამასთან, სოციალურ სტატუსში და კატეგორიაში მითითებული იქნა

მარტოხელა არამომუშავე პენსიონერი, რომელიც შემდგომ გადახაზულია

კალმით.

სასამართლო მიუთითებს "სოციალურად დაუცველი ოჯახების სოციალურ-

ეკონომიკური მდგომარეობის შეფასების წესის დამტკიცების თაობაზე"

საქართველოს შრომის, ჯანმრთელობისა და სოციალური დაცვის მინისტრის 2---

წლის 20 მაისის №141/ნ ბრძანებით დამტკიცებული წესის მე-6 მუხლის მე-5

პუნქტზე, რომლის შესაბამისად, სააგენტოს უფლებამოსილი პირი ვალდებულია

პირადად შეამოწმოს ელექტოენერგიის, ბუნებრივი აირის, დასუფთავებისა და

წყლის დანახარჯის ამსახველი ქვითრები და ამოწეროს სააბონენტო

ნომერი.

საქმეში წარმოდგენილი მა------ იო-----–---–-ს მიერ დასუფთავებისათვის

გადახდილი თანხების ბრუნვის შესახებ ამონაწერით დადგენილია, რომ

მოსარჩელე მა------ იო-----–---–-ს მიერ, 2--- წლის ნოემბრიდან, 2--- წლის 2---------------

ჩათვლით, დასუფთავებისათვის გადახდილი თანხის ოდენობამ შეადგინა 4.5-

ლარი. შესაბამისად, სადავო ოჯახის დეკლარაციაში მითითებული ინფორმაცია

დასუფთავებისათვის მოსარჩელე მა------ იო-----–---–-ს მიერ გაწეული დანახარჯის

თაობაზე არ არის გამოკვლეული და შეფასებული საფუძვლიანად.

სასამართლო აღნიშნავს, რომ "სოციალურად დაუცველი ოჯახების სოციალურ-

ეკონომიკური მდგომარეობის შეფასების წესის დამტკიცების თაობაზე"

საქართველოს შრომის, ჯანმრთელობისა და სოციალური დაცვის მინისტრის 2---

წლის 20 მაისის №141/ნ ბრძანებით დამტკიცებული წესის მე-6 მუხლის მე-8

პუნქტის „დ“ ქვეპუნქტის თანახმად, დეკლარაციის „B4“ პუნქტის ,,სპეციალური

სტატუსი და კატეგორია“ ქვემოთ ჩამოთვლილ შემთხვევებში

სტატუსის/კატეგორიის აღნიშვნა ხდება მხოლოდ შესაბამისი

სტატუსის/კატეგორიის დამადასტურებელი დოკუმენტის წარმოდგენის

შემთხვევაში „მარტოხელა არამომუშავე პენსიონერი/სოციალური

პაკეტის მიმღები“ – გაითვალისწინება სახელმწიფო პენსიის, სოციალური

პაკეტის და სახელმწიფო კომპენსაციის მიმღები პირები.

სასამართლო აღნიშნავს, რომ საქმეში წარმოდგენილი სოციალურად დაუცველი

ოჯახების მონაცემთა ერთიანი ბაზიდან ამონაწერის მიხედვით, მოსარჩელე მა-----

- იო-----–---–- ოჯახში ცხოვრობს მარტო. შესაბამისად, სადავო ადმინისტრაციულ-

სამართლებრივ აქტში - ოჯახის დეკლარაციაში მონიშნული სტატუსის -

„მარტოხელა არამომუშავე პენსიონერი/სოციალური პაკეტის მიმღები“ გადახაზვა

უსაფუძვლო და დაუსაბუთებელია.

სასამართლო მიუთითებს ზემოთ აღნიშნული წესის მე-11 მუხლის პირველი და

მე-2 პუნქტზე, რომლის შესაბამისად, დეკლარაციის „A“, „B“, „C“, „D“ და „E“

ბლოკების სრულად შევსების შემდეგ სააგენტოს უფლებამოსილი პირი

ოჯახის უფლებამოსილ წარმომადგენელთან ერთად ამოწმებს შევსებულ

დეკლარაციას, რათა დარწმუნდნენ, რომ დეკლარაციის ყველა საჭირო

კითხვაზე შემოხაზულია შესაბამისი პასუხი და დამატებით

გადამოწმდეს დეკლარაციის შევსების მართებულობა და სისრულე. თუ

შევსებული დეკლარაციის გადამოწმებისას აღმოჩენილი იქნება

არასწორად შემოხაზული ან ჩაწერილი პასუხი, რომელიც მექანიკურად

დაუშვა სააგენტოს უფლებამოსილმა პირმა ან დაზუსტების მიზნით

ოჯახის უფლებამოსილმა წარმომადგენელმა შეცვალა თავისი

გადაწყვეტილება და ითხოვს უკვე შემოხაზული (ჩაწერილი) პასუხის

სხვა პასუხით შეცვლას, სააგენტოს უფლებამოსილმა პირმა უნდა

გადახაზოს უკვე შემოხაზული პასუხი „X“ ნიშნით და ახლიდან

შემოხაზოს/დააფიქსიროს სწორი პასუხი. ჩასწორებულ პასუხზე ხელს

აწერს ოჯახის უფლებამოსილი წარმომადგენელი და სააგენტოს

უფლებამოსილი პირი.

მითითებული წესის მე-8 მუხლის მე-4, მე-5 და სააგენტოს უფლებამოსილმა

პირმა უნდა განმარტოს, რომ მიღებული ან მისაღები ფულადი შემოსავლის

ქვეშ იგულისხმება კონკრეტული პირის მიერ კანონით

გათვალისწინებული გადასახადების დაქვითვის შემდეგ, ხელზე

მიღებული თანხა. ,,C3“ პუნქტის პირველი გრაფის - „ხელფასი (ყველა

სხვა ანაზღაურების ჩათვლით)“ შევსებისას იგულისხმება კონკრეტული

პირის მიერ წინა მეორე თვეში (თვეთა ათვლისას დეკლარაციის შევსების

თვის წინა თვე ითვლება პირველ თვედ) ხელზე მიღებული თანხა. იმ

შემთხვევაში, თუ ოჯახის უფლებამოსილი წარმომადგენელი არ

ეთანხმება შემოსავლების სამსახურის მონაცემთა ბაზაში

დაფიქსირებულ მონაცემებს, სააგენტოს უფლებამოსილი პირი სთხოვს

ოჯახის უფლებამოსილ წარმომადგენელს წარმოადგინოს ცნობა

შემოსავლების სამსახურიდან განსხვავებული ინფორმაციის შესახებ, რის

შემდეგადაც დეკლარაციის ამ გრაფის კორექტირება (საჭიროების

შემთხვევაში) ხორციელდება სააგენტოს შესაბამის ტერიტორიულ

ერთეულში. იმ შემთხვევაში, თუ „C3“ პუნქტით გათვალისწინებული

ფულადი შემოსავალი წარმოადგენს შესაბამისი წლის სახელმწიფო

ბიუჯეტით დაფინანსებულ სააგენტოს მიერ ადმინისტრირებად რაიმე

სახის ფულად სოციალურ გასაცემელს, აღნიშნული დეკლარაციაში უნდა

ჩაიწეროს უფლებამოსილი პირის მიერ, სააგენტოში დაცულ მონაცემებზე

დაყრდნობით. დეკლარაციის „C3“ პუნქტის შევსებისას „C3“ პუნქტის

პირველი, მე-3, მე–4, მე–5, მე-8, მე-9, მე–1- და მე–13 გრაფების შევსების

დროს, სააგენტოს უფლებამოსილი პირი ოჯახის უფლებამოსილ

წარმომადგენელს აცნობს ინფორმაციას ოჯახის წევრების შემოსავლების

შესახებ, შემოსავლების სამსახურიდან მიღებულ მონაცემთა ბაზასა და

სააგენტოს მიერ წარმოებულ მონაცემთა ბაზაზე დაყრდნობით და ავსებს

შესაბამის გრაფ(ებ)ას. „C3“ პუნქტის მე-9 გრაფაში - „ფულადი

სოციალური დახმარება საარსებო შემწეობა“ - უნდა ჩაიწეროს

ინფორმაცია წინა მეორე თვეში მიღებული/მისაღები საარსებო

შემწეობის თანხის ოდენობის შესახებ.

სასამართლო აღნიშნავს, რომ საქმეში წარმოდგენილი სოციალურად დაუცველი

ოჯახების მონაცემთა ერთიანი ბაზიდან ამონაწერის მიხედვით, მოსარჩელე მა-----

- იო-----–---–ს 2--- წლის ო----------–- და ნ--------–- საარსებო შემწეობა მიღებული არ

აქვს. შესაბამისად, სადავო ადმინისტრაციულ-სამართლებრივ აქტში - ოჯახის

დეკლარაციაში მითითებული 2--- წლის ო----------–- და ნ--------–- მიღებული

სოციალური შემწეობა 6-ლარის ოდენობით უსაფუძვლო და დაუსაბუთებელია.

სასამართლო მიუთითებს საქართველოს ზოგადი ადმინისტრაციული კოდექსის

96-ე მუხლზე, რომლის პირველი ნაწილის შესაბამისად, ადმინისტრაციული

ორგანოს ვალდებულებას წარმოადგენს საქმისათვის არსებითი

მნიშვნელობის მქონე გარემოებათა გამოკვლევა. სწორედ საქმის

გარემოებათა შეფასებისა და ურთიერთშეჯერების საფუძველზე უნდა იქნეს

ადმინისტრაციული ორგანოს მიერ გადაწყვეტილება მიღებული. ამავე კოდექსის

97-ე მუხლით, საქმის გარემოებებიდან გამომდინარე, ადმინისტრაციული ორგანო

უფლებამოსილია გამოითხოვოს დოკუმენტები, შეაგროვოს ცნობები, მოუსმინოს

დაინტერესებულ მხარეებს, გამოიყენოს აუცილებელი დოკუმენტები და აქტები,

მტკიცებულებათა შეგროვების, გამოკვლევისა და შეფასების მიზნით მიმართოს

კანონმდებლობით გათვალისწინებულ სხვა ზომებს. აღნიშნული ნორმის

განმარტებიდან ჩანს, რომ ადმინისტრაციულმა ორგანომ ყოველმხრივ უნდა

გამოიკვლიოს, სწორად შეაფასოს საქმისათვის არსებითი მნიშვნელობის მქონე

გარემოებები და ისე მიიღოს სათანადო გადაწყვეტილება.

სასამართლო მიუთითებს საქართველოს სამოქალაქო საპროცესო კოდექსის მე-4

მუხლის პირველ ნაწილზე, რომლის თანახმად, სამართალწარმოება

მიმდინარეობს შეჯიბრებითობის საფუძველზე. მხარეები სარგებლობენ

თანაბარი უფლებებითა და შესაძლებლობებით, დაასაბუთონ თავიანთი

მოთხოვნები, უარყონ ან გააქარწყლონ მეორე მხარის მიერ წამოყენებული

მოთხოვნები, მოსაზრებები თუ მტკიცებულებები. მხარეები თვითონვე

განსაზღვრავენ, თუ რომელი ფაქტები უნდა დაედოს საფუძვლად მათ

მოთხოვნებს ან რომელი მტკიცებულებებით უნდა იქნეს დადასტურებული ეს

ფაქტები.

საქართველოს ადმინისტრაციული საპროცესო კოდექსის მე-1- და საქართველოს

სამოქალაქო საპროცესო კოდექსის 102-ე მუხლის პირველი ნაწილის თანახმად,

თითოეულმა მხარემ უნდა დაამტკიცოს გარემოებანი, რომლებზედაც იგი

ამყარებს თავის მოთხოვნებსა და შესაგებელს. ამავე კოდექსის 103-ე მუხლის

პირველი ნაწილის თანახმად, მტკიცებულებებს სასამართლოს წარუდგენენ

მხარეები.

სასამართლო განმარტავს, რომ თითოეულმა მხარემ უნდა დაამტკიცოს მისთვის

ხელსაყრელი გარემოება, ანუ მოსარჩელემ უნდა დაამტკიცოს ის გარემოებები,

რომელთაც ემყარება მისი მოთხოვნა, მოპასუხეს კი ევალება იმ გარემოებათა

დამტკიცება, რომელთაც ეყრდნობა მისი შესაგებელი.

ამასთან, სასამართლო მიუთითებს საქართველოს ადმინისტრაციული საპროცესო

კოდექსის მე-19 მუხლის მე-2 ნაწილზე, რომლის მიხედვით, თუ კანონით სხვა რამ

არ არის დადგენილი, ადმინისტრაციულ-სამართლებრივი აქტის არარა აქტად

აღიარების, ბათილად ცნობის ან ძალადაკარგულად გამოცხადების შესახებ

სარჩელის წარდგენის შემთხვევაში მტკიცების ტვირთი ეკისრება

ადმინისტრაციულ ორგანოს, რომელმაც გამოსცა ეს აქტი.

მტკიცებულებათა სახეებს წარმოადგენს მხარეთა (მესამე პირი) ახსნა-განმარტება,

მოწმეთა ჩვენება, წერილობითი და ნივთიერი მტკიცებულება და ექსპერტის

დასკვნა. ძირითადად, მტკიცებულებათა შეგროვება შესაძლებელია ნებისმიერი

ზემოთ ჩამოთვლილის სახით, გარდა იმ შემთხვევებისა, როდესაც კანონი

ითვალისწინებს გარკვეული გარემოებების გარკვეული მტკიცებულებით

დამტკიცებას (საქართვლოს სამოქალაქო საპროცესო კოდექსის 102-ე მუხლის მე-3

ნაწილი). ამავე კოდექსის 105-ე მუხლის პირველი ნაწილის თანახმად,

სასამართლოსთვის არავითარ მტკიცებას არ აქვს წინასწარ დადგენილი ძალა.

ამავე მუხლის მეორე ნაწილის თანახმად, სასამართლო აფასებს მტკიცებულებას

თავისი შინაგანი რწმენით, რომელიც უნდა ემყარებოდეს მათ ყოველმხრივ, სრულ

და ობიექტურ განხილვას რის შედეგადაც მას გამოაქვს დასკვნა საქმისათვის

მნიშვნელობის მქონე გარემოებების არსებობისა ან არარსებობის შესახებ.

ყოველივე ზემოაღნიშნულიდან გამომდინარე, სასამართლოს მივიდა იმ

დასკვნამდე, რომ მოპასუხის მიერ ვერ იქნა დაძლეული მტკიცების ტვირთი, მან

ვერ დაადასტურა სადავო ,,ოჯახის დეკლარაციებში“ შეტანილი ზემოთ

აღნიშნული მონაცემის უტყუარობა, ადმინისტრაციული ორგანოს მიერ

გამოკვლეული არ ყოფილა დეკლარაციაში მითითებული სოციალური სტატუსის,

მიღებული შემოსავლების და დასუფთავებისათვის გადახდილი თანხის თაობაზე

ინფორმაცია, რაც გააქარწყლებდა სარჩელში მოყვანილ ფაქტობრივ გარემოებებს.

6.4. საქართველოს ზოგადი ადმინისტრაციული კოდექსის მე-5 მუხლი

ადმინისტრაციულ ორგანოებს უკრძალავს კანონმდებლობის მოთხოვნათა

საწინააღმდეგოდ რაიმე ქმედების განხორციელებას და იქვე

განსაზღვრავს, რომ უფლებამოსილების გადამეტებით გამოცემულ

ადმინისტრაციულ-სამართლებრივ აქტს, აგრეთვე ადმინისტრაციული

ორგანოს მიერ განხორციელებულ ქმედებას არა აქვს იურიდიული ძალა

და ბათილად უნდა გამოცხადდეს.

სასამართლო განმარტავს, რომ ადმინისტრაციულ-სამართლებრივი აქტის

ბათილად ცნობის საფუძვლები რეგლამენტირებულია საქართველოს ზოგადი

ადმინისტრაციული კოდექსის მე-6-1 მუხლით, რომლის პირველი ნაწილი ადგენს,

რომ ადმინისტრაციულ-სამართლებრივი აქტი ბათილია, თუ იგი

ეწინააღმდგება კანონს, ან არსებითად დარღვეულია მისი მომზადებისა ან

გამოცემის კანონმდებლობით დადგენილი სხვა მოთხოვნები. ამასთან,

კანონმდებელი მითითებული მუხლის მე-2 ნაწილში აზუსტებს, რომ

ადმინისტრაციულ-სამართლებრივი აქტის მომზადებისა ან გამოცემის წესის

არსებით დარღვევად ჩაითვლება ადმინისტრაციულ-სამართლებრივი აქტის

გამოცემა ამ კოდექსის 32-ე ან 34-ე მუხლით გათვალისწინებული წესის

დარღვევით ჩატარებულ სხდომაზე ან კანონით გათვალისწინებული

ადმინისტრაციული წარმოების სახის დარღვევით, ანდა კანონის ისეთი

დარღვევით, რომლის არარსებობის შემთხვევაში მოცემულ საკითხზე მიღებული

იქნებოდა სხვაგვარი გადაწყვეტილება.

საქართველოს ადმინისტრაციული საპროცესო კოდექსის 32-ე მუხლის მე-4

ნაწილის შესაბამისად, თუ სასამართლო მიიჩნევს, რომ ინდივიდუალური

ადმინისტრაციულ-სამართლებრივი აქტი გამოცემულია საქმისათვის

არსებითი მნიშვნელობის გარემოების გამოკვლევისა და შეფასების

გარეშე, იგი უფლებამოსილია სადავო საკითხის გადაუწყვეტლად

ბათილად ცნოს ინდივიდუალური ადმინისტრაციულ-სამართლებრივი

აქტი და დაავალოს ადმინისტრაციულ ორგანოს, ამ გარემოებათა

გამოკვლევისა და შეფასების შემდეგ გამოსცეს ახალი. სასამართლო ამ

გადაწყვეტილებას იღებს, თუ ინდივიდუალური ადმინისტრაციულ-

სამართლებრივი აქტის ბათილად ცნობისათვის არსებობს მხარის

გადაუდებელი კანონიერი ინტერესი.

ზემოაღნიშნული გარემოებების გათვალისწინებით, სასამართლო მივიდა იმ

დასკვნამდე, რომ სადავო ადმინისტრაციულ-სამართლებრივი აქტები

გამოცემულია საქმისათვის არსებითი მნიშვნელობის მქონე გარემოებების

საფუძვლიანად გამოკვლევისა და შეფასების გარეშე, კერძოდ მოსარჩელე მა------

იო-----–---–-ს სოციალური სტატუსი, შემოსავლები და დასუფთავებისათვის

გადახდილი თანხა არ არის გამოკვლეული სათანადოდ, რის გამოც, სარჩელი

ნაწილობრივ უნდა დაკმაყოფილდეს, სადავო საკითხის გადაუწყვეტლად უნდა

იქნეს ბათილად ცნობილი სსიპ სოციალური მომსახურების სააგენტოს 2--- წლის

1------------- ,,ოჯახის დეკლარაცია” და მის საფუძველზე „მა------ იო-----–---–-ს

ადმინისტრაციული საჩივრის დაკმაყოფილებაზე უარის თქმის თაობაზე“ სსიპ

სოციალური მომსახურების სააგენტოს 2--- წლის 1---------- №0-------

გადაწყვეტილება. ამასთან, მოპასუხე სსიპ სოციალური მომსახურების სააგენტოს

უნდა დაევალოს გადაწყვეტილების სამოტივაციო ნაწილში მითითებული

გარემოებების გამოკვლევისა და შეფასების შემდგე გამოსცეს ახალი

ადმინისტრაციულ-სამართლებრივი აქტი მოსარჩელე მა------ იო-----–---–თან

დაკავშირებით კანონით დადგენილი წესით და ვადაში.

რაც შეეხება დანარჩენ სასარჩელო მოთხოვნებს, გამომდინარე იქედან, რომ

სარჩელი ნაწილობრივ დაკმაყოფილდა და მოპასუხეს ახალი ადმინისტრაციულ-

სამართლებრივი აქტის გამოცემა დაევალა საქმისათვის არსებითი მნიშვნელობის

მქონე გარემოებების გამოკვლევისა და შეფასების შემდეგ, ისინი არ უნდა

დაკმაყოფილდეს.

7. საპროცესო ხარჯები

საქართველოს ადმინისტრაციული საპროცესო კოდექსის მე-9 მუხლის, აგრეთვე

,,სახელმწიფო ბაჟის შესახებ“ საქართველოს კანონის მე-5 მუხლის პირველი

პუნქტის ,,უ“ ქვეპუნქტის თანახმად, მოსარჩელე და მოპასუხე

გათავისუფლებულნი არიან სახელმწიფო ბაჟის გადახდისაგან. საქართველოს

სამოქალაქო საპროცესო კოდექსის 55-ე მუხლის მე-3 ნაწილის თანახმად, როდესაც

ორივე მხარე გათავისუფლებულია სახელმწიფო ბაჟისგან, საქმეზე გაწეულ

ხარჯს აანაზღაურებს სახელმწიფო.

სარეზოლუციო ნაწილი

სასამართლომ იხელმძღვანელა საქართველოს ადმინისტრაციული საპროცესო

კოდექსის პირველი, მე-2, 22-ე, 32-ე, მუხლებით, საქართველოს სამოქალაქო

საპროცესო კოდექსის მე-8, 55-ე, 244-ე, 248-ე, 249-ე, 257-ე, 364-ე, 367-ე, 369-ე

მუხლებით და

გ ა დ ა წ ყ ვ ი ტ ა :

1. მა------ იო-----–---–-ს სარჩელი ნაწილობრივ დაკმაყოფილდეს;

2. სადავო საკითხის გადაუწყვეტლად ბათილად იქნეს ცნობილი მოსარჩელე მა-----

- იო-----–---–-ს ოჯახთან დაკავშირებით, სსიპ სოციალური მომსახურების

სააგენტოს მიერ, 2--- წლის 1------------- შედგენილი ,,ოჯახის დეკლარაცია”, „მა------

იო-----–---–-ს ადმინისტრაციული საჩივრის დაკმაყოფილებაზე უარის თქმის

თაობაზე“ სსიპ სოციალური მომსახურების სააგენტოს 2--- წლის 1---------- №0-------

გადაწყვეტილება და მოპასუხე სსიპ სოციალური მომსახურების სააგენტოს

დაევალოს გადაწყვეტილების სამოტივაციო ნაწილში მითითებული

გარემოებების გამოკვლევისა და შეფასების შემდეგ გამოსცეს ახალი

ადმინისტრაციულ-სამართლებრივი აქტი მოსარჩელე მა------ იო----–---–თან

დაკავშირებით კანონით დადგენილი წესით და ვადაში.;

3. დანარჩენ ნაწილში სარჩელი არ დაკმაყოფილდეს;

4. მხარეები გათავისუფლებულები არიან სახელმწიფო ბიუჯეტის სასარგებლოდ

სახელმწიფო ბაჟის გადახდის ვალდებულებისაგან;

5. გადაწყვეტილება შეიძლება გასაჩივრდეს სააპელაციო საჩივრის შეტანის გზით

თბილისის სააპელაციო სასამართლოს ადმინისტრაციულ საქმეთა პალატაში

(მდებარე: ქ. თბილისი, გრიგოლ რობაქიძის გამზ. 7ა) თბილისის საქალაქო

სასამართლოს ადმინისტრაციულ საქმეთა კოლეგიის მეშვეობით (მდებარე:

თბილისი, დ----- აღმაშენებლის ხეივანი მე-1- კმ. N6) 14 (თოთხმეტი) დღის ვადაში

დასაბუთებული გადაწყვეტილების მხარეთათვის გადაცემის მომენტიდან.

მოსამართლე დ----- წ-------

-–-


